
Dumonda Claus 

concernent la promoziun da las medias directa ed indirecta 

Resposta da la Regenza 

 

Tar las dumondas 1 e 2: La promoziun da las medias obtegna gia dapi intgins onns 

dapli attenziun tar la Regenza. In emprim term impurtant è stada l'onn 2021 la publi-

caziun dal rapport «Las medias e la promoziun da las medias en il chantun Grischun: 

analisa da l'effectiv e perspectivas». Quest rapport aveva il Cussegl grond pretendì 

cun acceptar l'incumbensa Atanes per valitar las perspectivas finanzialas da las me-

dias sco er per examinar variantas per in eventual sustegn. Tenor il rapport ston en il 

futur cunzunt las medias sezzas sa stentar, en spezial en il sectur online e sin social 

media, da s'adattar a las midadas sin il martgà da reclama sco er da crear dapli pus-

saivladads per sa colliar en moda digitala cun autras interpresas da medias. Ultra da 

quai preschenta il rapport mesiras pussaivlas dal chantun, repartidas en talas senza 

ed en talas cun consequenzas finanzialas. 

 

Suenter avair examinà las prioritads e la libertad d'agir ha la Regenza confermà da 

metter il focus – en il sectur da la promoziun da las medias – er en l'avegnir en em-

prima lingia sin ils basegns da las duas minoritads linguisticas chantunalas. Actual-

main survegnan la Fundaziun Medias Rumantschas ina contribuziun chantunala an-

nuala da 765 000 francs ed il servetsch regiunal da Keystone-SDA per il Grischun ta-

lian ina contribuziun chantunala annuala da 207 000 francs. Plinavant ha il chantun 

sustegnì ils onns 2024/2025 in'unica giada cun totalmain 220 000 francs l'installaziun 

dal portal online cuminaivel da las medias talianas GRI.media.  

 

Ultra da la promoziun da linguas occupan la Regenza dentant vinavant ils effects 

potenzialmain negativs d'in indebliment da la purschida mediala sin plaun local e 

regiunal. Betg sco ultim sut l'aspect da la participaziun democratica e da la furmaziun 

da l'opiniun sco er da la convivenza sociala è quest svilup in problem ch'ins sto pren-

der serius. Contribuziuns da sustegn a la transfurmaziun digitala (p.ex. l'onn 2023 var 

71 000 francs per il project da medias «Vaidrina plus» – plattafurma d'infurmaziun da 

la regiun Malögia) pon bain far qua remedura en tscherts puncts; las sfidas ston den-

tant vegnir prendidas per mauns en moda pli cumplessiva. 

 

Sut quest aspect ha la Regenza incumbensà supplementarmain l'onn 2025 da far in 

«Rapport d'evaluaziun davart la promoziun da las medias en il chantun Grischun». 

Sin basa da quest rapport vegni examinà, sche medias privatas duain vegnir promo-

vidas dal maun public ultra dal sustegn gia existent. La paletta pussaivla tanscha dal 

sustegn da scolaziuns schurnalisticas fin a pajaments directs. En quests secturs 

stuessan las basas legalas dentant anc vegnir stgaffidas. 

 

In terz aspect – ultra da la promoziun da linguas sco er ultra d'ina eventuala futura 

promoziun da medias directa u indirecta – è il diever da servetschs da las interpresas 

da medias tras ils singuls posts da servetsch da l'administraziun chantunala. Da 

numnar èn qua ils abunaments da las medias stampadas e digitalas sco er inserats 

che vegnan publitgads per intents d'infurmaziun u sco renviament ad occurrenzas 

(per l'entira administraziun sco valurs supponidas mintgamai circa 50 000 francs per 

onn). Sur ils inserats teaser che vegnan publitgads mintga duas emnas en la Südost-

schweiz, La Quotidiana ed Il Grigione Italiano / La Voce del San Bernardino, è l'admi-

nistraziun chantunala la finala er en il sectur dals inserats da plazzas vinavant pre-

schenta en las medias stampadas. Ella resguarda la diversitad linguistica dal chan-

tun. Ils custs annuals importan qua circa 75 000 francs. 

